
Ekspressbuss Vestlandet - Orientering om fase 1 og vidareføring

Bakgrunn
Vestlandsrådet har behandla saka tidlegare i sak 12/06 og i sak 10/07. Sistnemnde sak hadde følgjande vedtak:

”Vestlandsrådet vedtek at inntil kr 200.000 vert stilt til disposisjon for fase 1 av utgreiinga av Ekspressbuss Vestlandet”

I tillegg til dette beløpet har Vestlandsrådet også fått midlar frå Samferdselsdepartementet. I 2007 løyvde departementet kr 500.000 til prosjektet gjennom programmet ”Betre kollektivtransport i distrikta”. Det er også løyvd kr. 500.000,- for 2008. 

Om rapporten

Fase 1 av prosjektet er no gjennomført. For ei ramme på kr 200.000,- er konsulentfirmaet Civitas blitt leigd inn for å bistå i arbeidet med ein moglegheitsstudie basert på utfordringsnotatet ”34 fjordar – 24 timar”. Rapport blei levert i februar 2008. Rapporten konkluderer med ideen om ei samanhengande ekspressbussrute langs Vestlandet er god og ”salgbar”. Ut frå befolkningsgrunnlag og erfaringar med tilsvarande lange ekspressbussruter meiner Civitas at det føreslåtte frekvenstilbodet i utfordringsnotatet ”24 timar – 34 fjordar” i sum er ein visjon på lengre sikt, men er overdimensjonert på kort sikt.

Civitas konkluderer vidare med at det er potensial for vekst generelt og for auka marknadsdel for busstrafikken (trafikkvekst på ca 50% på lang sikt). Derfor meiner dei at det kan vere riktig å ha høge ambisjonar på sikt, men å starte opp med ei trinnvis tilbodsutvikling. Første trinnet må likevel vere eit markert løft. Stavanger-Bergen, Volda-Kristiansund og Orkdal-Trondheim fungerer bra i dag. Hovudutfordringa er strekningane Bergen-Volda og Bergsøy-Trondheim. Civitas meiner at å innføre ein 2-timarssfrekvens på strekningane Bergen-Volda og mellom Bergsøya/Krifast og Trondheim med faste avgangstider vil vere tilbodsforbetring som vil kunne være salgbart som eit nytt konsept. For å oppgradere tilbodet vil det ifølgje Civitas vere fornuftig å bygge det nye tilbodet på det eksisterande. dvs. at dei nye avgangane blir tilpassa dagens ruter slik at desse ikkje får negative konsekvensar for det etablerte grunntilbodet. 

Civitas rår også til ein nattavgang t/r på strekningane Bergen-Ålesund og Ålesund-Trondheim.

I forhold til takstsystemet meiner Civitas at ein i første omgang bør kunne bruke dagens takstsystem for eit utvida gjennomgåande ekspressbussystem. Innan kvart fylke blir vedkommande fylkeskommune sitt takstsystem brukt. For grensekryssande reiser blir det brukt eit matrisesystem der enkelttakstane blir bestemt individuelt. Også dagens billetteringssystem vil fungere i eit nytt tilbod (i alle fall midlertidig). Likevel er det ønskeleg etter kvart å få til følgjande:

· På kvar buss skal det vere ein førarsalsmaskin, og denne skal kunne selje alle billettar 

· og validere alle kort etter Nor-Way’s regulativ.


· Alle fylka og Nor-Way bør satse på bruk av felles kort, jf HB 206


· Bruk av bankkort/kredittkort ved lange reiser bør vere mogleg


· Førehandssal, særlig på internett, bør utviklast

På strekninga mellom Stavanger og Bergen og strekninga Volda-Ålesund-Molde-Kristiansund er ferjetidene og bussrutene tilpassa kvarandre for å sikre rask framføring. På midtstrekningane langs E39 mellom Bergen og Volda er tilpassinga dårlegare. Rutetidene på ferjene er her meir tilpassa personbilar. Det vil vere ei utfordring å få tilpassinga på denne strekninga til å bli betre i høve ei eventuell ekspressbussrute. 

Ekspressbussruta langs Vestlandet bør tilretteleggjast for universell utforming. Mellom anna bør det monterast rullestolheisar i bussane og det bør vere god tilgjenge til/frå stoppestader og terminalar. På TIMEkspressen mellom Vikersund og Oslo har ein investert i naudsynte tiltak for ei slik tilrettelegging. Finansieringa har vore eit spleiselag mellom staten, kommunar og operatørselskapa.

Tilbodet som Civitas foreslår vil føre med seg auka ruteproduksjon på 0,8 mill. rutekm. per år på dagavgangane og ein meirkostnad for bussdrifta på ca. 14,6 mill kr. Dersom det blir oppretta 1 nattavgang t/r Bergen-Ålesund og mellom Ålesund og Trondheim, gir dette ein ruteproduksjon på ca 0,5 mill rutekm per år og meirkostnader på ca 8,3 mill kr. Totalt vil auke i rutekm per år bli på ca 1,3 mill rutekm per år og driftskostnadene vil auke med ca 23 mill kr. Civitas har gjort grove anslag på ekstrainntekter og har kome fram til eit ekstra tilskotsbehov på mellom 7 og 12 mill kr per år.

Civitas meinar at det nye tilbodet må marknadsførast og profilerast som ei gjennomgåande rute mellom Stavanger og Trondheim og vice versa. Dette vil ifølgje konsulenten krevje ei tydeleg, einsarta profilering og marknadsføring av tilbodet. 

Dei juridiske tilhøva i forhold til innkjøp og kontraktar må bli nøye behandla i den vidare prosessen med å tilretteleggje for eit nytt tilbod. Når det i dag er få daglege ruteavgangar på delstrekningar mellom Bergen og Trondheim, indikerer dette at selskapa sjølv ikkje ser det som økonomisk rekningssvarande å utvide tilbodet. Ei auke i rutefrekvensen inneber risiko for tap og ein risikodeling mellom det offentlege og selskapa kan vere naudsynt.

Anbefalingane om å forhandle fram samordna løysingar med selskapa med ei risikodeling mellom styresmakter og operatørselskapa i ein oppstartfase, krev at slike avtalar blir inngått før den nye EU forordninga som fastsett reglar for regulering og samhandling mellom styresmakter og bussoperatørar innan offentleg personbefordring med buss, trer i kraft 03.12.2009. 

Alternativa til ein samarbeidsløysing på forhandla vilkår, vil vere enten å lyse ut dei ”nye” avgangane på anbod, eller samtlege avgangar i Ekspressbuss Vestlandet på delstrekningane Bergen-Volda og Ålesund-Trondheim.

Civitas anbefaler uansett val av anskaffingsprosess at kontraktsforma bør vere basert på nettoavtalar som tek i vare den nye EU-forordningas krav til mellom anna openheit og etterprøvbarheit. 

Civitas anbefalar samarbeid med Statens vegvesen om betre tilrettelegging for buss. Dette kan få selskapa meir interesserte i å utvide tilbodet på eit reint kommersielt grunnlag utan noko form for driftstilskot. 

Slik saka no står har Vestlandsrådet 1 mill kr. til disposisjon for vidare utgreiingar. Civitas har anbefalt å jobbe vidare med å utvikle tilbodet, og dei foreslår å ha fokus på følgjande punkt i fortsettinga. 

· Engasjement av prosjektleiar som kan vere pådrivar for prosjektet i forhold til offentlege styresmakter lokalt og sentralt samt overfor selskap og moglege delfinansiørar.


· Grundigare undersøkingar av marknadspotensialet blant anna med støtte i regionale og nasjonale persontransportmodellar.


· Vidare arbeid med felles opplegg for innføring av elektronisk billettering og system for gjennomgåande billettering.


· Avklare konsekvensane av konseptet ”Ekspressbuss Vestlandet” av eit endeleg resultat av klagesaka vedrørande Konkurransetilsynet sitt vedtak om at selskapssamarbeidet i Kystbussen skal opphøre.


· Avklare framgangsmåtar for å auke tilbodet til 2-timars frekvens på dagtid på bakgrunn av den nye EU-forordninga og kva for moglegheiter som ligg føre for eit samarbeid med selskapa for å kunne bygge vidare på dagens rutetilbod.


· Samarbeid med Statens vegvesen om investeringar i infrastruktur  og/eller betre tilrettelegging av ferjeruter, som kan forbetre driftsøkonomien for selskapa gjennom betre framkomst og/eller som kan tiltrekke nye trafikantgrupper. 


· Førebu profilering og marknadsføring ved innføring av første trinn i det nye konseptet for ”Ekspressbuss Vestlandet”.

Fylkesrådmannen tek sikte på å følgje opp prosjektet vidare ut i frå dei tilrådingane som er gitt frå Civitas.

